
Desember 2008

Jesaja 40:3 —“'n Stem van een wat roep: Berei in die woestyn die weg van die HERE; maak gelyk in die wildernis 'n grootpad vir onse God!”

Mense is geskape as Godlowers, maar die sonde het van hulle Godhaters gemaak. Christus
herstel egter hierdie val en roep gelowiges tot gebed. Gelowige gebede word dan 'n direkte

gesprek met God.

Waarom moet ons bid?

God moet in ons gebede gedank word. Gebed
is offerwerk, die aansteek van die reukoffers
(Ps. 141), wat in Christus geheilig word. Die
mens wat nie bid nie is 'n ondankbare mens.
Daarom bid 'n goddelose nie. Hy is sonder
God en daarom sonder 'n verhouding met
God. Hy begeer nie gesprek met God nie. Die
ware bidder daarenteen, bely sy totale
afhanklikheid van God, maar ook sy diepe
dankbaarheid vir die genade van God in
Christus Jesus. Daarom moet elke gebed ook
lofprysing bevat. Die gebed is nie net vol
vraagtekens waardeur hulp gevra word nie.
Die gebed moet ook vol uitroeptekens wees.
Psalm 8:2,10: “o HERE, onse Here, hoe
heerlik is u Naam op die ganse aarde!”

Gebed is verder 'n middel wat die Here vir die
gelowige gee om te gebruik, want dit dien as
kanaal waarlangs die Here sy genade aan
ons skenk. God bepaal die wéreldgeskiedenis
en die lewensgang van elke mens, maar God
regeer ook met die gebede van sy kinders
(Openb. 8:1). God het die geskiedenis se
verloop afhanklik gestel van die gebede van
sy kinders. Dit is dus God se wil dat ons moet
bid. God skenk sy genade langs die weg van
gebed. Daarom dra elke gebed ook die
karakter van smeking. Ons mag ons nood en
die van ander aan God voorhou en om sy
krag en genade smeek (Judas 1:20).

'n Gebed wat God behaag het veral drie
kenmerke:

1. Godkennis

Die gebed moet gerig word aan God, soos hy
Homself in die Woord geopenbaar het en nie
aan byvoorbeeld 'n liewe Jesus nie. Daarom
is die beste manier om jouself ook vir gebed
voor te berei deur uit die Woord van God voor
te lees, voordat jy bid. God het Hom aan ons
geopenbaar in sy verhewe heiligheid en ook
in sy soekende barmhartigheid. In die
aanspreekvorms van God moet ons daarom
eerder van sy Eiename gebruik maak soos
dit in die Bybel voorkom. Verder moet ons in
die Naam van Christus bid. Hy is die Een wat
vir ons intree, deur Wie ons toegang tot die
Vader het. Johannes 14:14: "As julle iets in
my Naam vra, sal Ek dit doen."

2. Selfkennis eis:

a. Opregtheid. Gebed mag nooit net lippetaal
of vormgodsdiens voor God wees nie.

b. Eerbied. Die bidder is maar 'n klein mensie
voor die ewige God.

c. Ootmoedigheid. Ons is sondaars wat God
vertoorn het. Ons mag nie die hemel
bestorm nie.

Die ingesteldheid van jou siel moet ook in jou
eerbiedige ligaamshouding na vore kom.
Psalm 51:19 leer "Die offers van God is 'n
gebroke gees; 'n gebroke en verslae hart sal
U, o God, nie verag nie!"

3. Vertroue op verhoring

Gebed is nie 'n sprong in die donker in nie.
Die bidder moet nooit die twyfelvraag stel of
God hom tog ooit sal antwoord nie. Ons moet
weet dat God ons sal antwoord as ons in sy
Naam vra en dat ons mag bid sonder ophou.
Elia het tot sewe maal op Karmel gebid (1
Kon. 18:43) en hy word vir ons as 'n voorbeeld
voorgehou (Jak. 5:17).

Maar onthou goed, iemand kan ook verkeerd
bid en dan moet hy nie dink dat God hom sal
verhoor nie. Jakobus 4:3 leer: "Julle bid en
julle ontvang nie, omdat julle verkeerd bid,
om dit in julle welluste deur te bring." Lees
ook Jeremia 14:16. God verhoor die gebed
wat volgens sy wil is. Selfs Christus het gebid:
"...nogtans nie soos Ek wil nie, maar soos U
wil." (Matt. 26:39). Verder verhoor God gebede
ter wille van Christus se verdienste (Joh.
16:23). God verhoor egter gebede op sy tyd
en op sy wyse en nie soos ons dit altyd graag
wil sien nie.

Wat moet ons dan bid?

God het ons opdrag gegee om te bid vir al
ons geestelike en liggaamlike behoeftes.
Filippense 4:6 leer "Wees oor niks besorg nie,
maar laat julle begeertes in alles deur gebed
en smeking met danksegging bekend word
by God." Die geestelike behoeftes staan voor
die liggaamlike. Matthéus 6:33 sé "Maar soek
eers die koninkryk van God en sy geregtigheid,
en al hierdie dinge sal vir julle bygevoeg word."
Dit word in die Onse Vader baie duidelik vir
ons geleer.

Ons mag egter in ons gebede nie net ons
behoeftes voorhou nie, maar ook die behoeftes
van ander (1 Tim. 2:1-8). Voorbidding vorm
'n belangrike deel van die ware gebed. Maak
waarlik van jou gebede offers aan God.

Dr. B Duvenhage, verwerk deur Ds. Neil Prinsloo





































